Москваын муніс война кадся геройяслы, наукаын, культураын да канмуӧн веськӧдлӧмын тӧдчана йӧзлы – Коми Республикаын чужысьяслы сиӧм “Казьтылан вежон”

Мероприятиеяс дырйи, кутшӧмъясӧс котыртісны Москваын Коми Республикаса землячестволӧн водзмӧстчӧм серти Россия Федерацияса Президент бердын Коми Республикаӧс пыр петкӧдлысь отсӧгӧн, торжественнӧя пуктісны кремль стенбердса некрополь дорӧ дзоридзьяс. Казьтылӧмсӧ вӧлі сиӧма Коми Республикаын чужлӧм инженерно-танкӧвӧй службаса генерал-полковник, Сьӧкыд машина вӧчан народнӧй комиссариат, Социалистическӧй Уджвывса Герой, Сталин премияа лауреат, СССР-са канму премияа кыкысь лауреат Вячеслав Малышевлы.

“Быть колӧ видзны казьтылӧмсӧ миян землякъяс йылысь, енбиа йӧз йылысь, кодъясӧс быдтіс миян республика. Ми помнитам на йылысь да водзӧ кутам вуджӧдны тайӧ паметьсӧ миян том йӧзлы”, - шуис Россияса Президент бердын Коми Республикаӧс пыр петкӧдлысь Лилия Опарина. - Торъя тӧдчана сійӧ, мый тайӧ мероприятиеыс мунӧ Айму вӧсна Ыджыд тышын Вермӧмлы 70 во тыран воӧ да Коми Республикаын Ас му радейтӧмлы сиӧм воӧ.

Л.Опарина висьталіс, мый “Казьтылан вежон” серти муніс некымын тӧдчана мероприятие, кӧні петкӧдчисны и республикаса том йӧз май 9-ӧд лунӧ “Вунлытӧм полк” акцияын, кор 37 морт прӧйдитіс Краснӧй площадь вылын асланыс рӧдвужлӧн - Айму вӧсна Ыджыд тышын участникъяслӧн портретъясӧн.

“Миян пӧвстысь унаӧн вӧліны май 9-ӧд лунӧ Краснӧй площадь вылын. Ми кылім  “Вунлытӧм полкса” быд участниклысь ӧтув мунны кӧсйӧмсӧ. Ме эска, мый татшӧмторъясыс колясны паметьӧ нэм кежлӧ да вуджасны мӧд поколениеӧ”, - пасйис Опарина.

Коми Республикасянь Россия Федерацияса Федеральнӧй Собраниелӧн Каналан Думаса депутат Владимир Поневежский пасйис татшӧмсяма мероприятиеяс нуӧдӧмлысь тӧдчанлунсӧ республикаын чужлӧм йӧзӧс нэм кежлӧ нимӧдӧм могысь.

“Тайӧ кыпыда пасъян лунъясӧ, кутшӧмъясӧс сьӧлӧм пыр лэдзӧ оз сӧмын миян страна, но и став мирыс Ыджыд вермӧмсянь 70 во пасйӧмӧн, татшӧм кыпыд да казьтылана мероприятиеясыс зэв коланаӧсь. Найӧ сӧвмӧдӧны чужан му дорӧ муслун да отсалӧны том йӧзлы видзны сійӧ паметьсӧ да йӧз шогсӧ, кутшӧмъясӧс ӧні кылӧны ветеранъяс да Россия Федерацияса став граждана”, - шуис В. Поневежский.

Мероприятие вылын сідзжӧ участвуйтісны Федерация Сӧветӧ пырысь Валерий Жилин, Россияса МЧС-лӧн Войтырӧс доръян да видзан департаментса директорлысь могъяс недыр олӧмӧ пӧртысь Олег Мануйло, “Коми Землячество”, “Парма”, “Русь Печорская” ӧтйӧза котыръясӧс петкӧдлысьяс, Москваын велӧдчысь Коми Республикаса студентъяс, а сідзжӧ пыр петкӧдланінса да культура шӧринса уджалысьяс.
